
DOICIMÉAD INMHEÁNACH OIBRE DE CHUID AN CHOIMISIÚIN 

ACHOIMRE FEIDHMIÚCHÁIN AR AN MEASÚNÚ TIONCHAIR maidir leis an 
gColáiste Eorpach Póilíneachta (Cepol) agus an Oifig Eorpach Póilíní (Europol) a 
chumasc le chéile agus maidir le scéim oiliúna póilíneachta Eorpach a chur chun 

feidhme d’oifigigh forfheidhmithe dlí 

a ghabhann leis an doiciméad 

Togra le haghaidh RIALACHÁIN Ó PHARLAIMINT NA hEORPA AGUS ÓN 
gCOMHAIRLE 

MAIDIR LE GNÍOMHAIREACHT AN AONTAIS EORPAIGH UM CHOMHAR AGUS 
OILIÚINT NA SEIRBHÍSÍ FORFHEIDHMITHE DLÍ (EUROPOL) AGUS LENA 

N-ISGHAIRTEAR CINNEADH 2009/371/JHA AGUS CINNEADH 2005/681/JHA ÓN 
gCOMHAIRLE 

1. RÉAMHRÁ 
Tá an measúnú tionchair seo ina mheastóireacht ex ante freisin. 

2. COMHAIRLIÚCHÁN AGUS SAINEOLAS 

2.1. Meastóireacht agus Réamhstaidéir 
Rinneadh meastóireacht cúig bliana ar CEPOL in 2010-2011 faoi réir cheanglas an Chinnidh 
lenar bunaíodh é1. Cuireadh an tuarascáil deiridh os comhair Bhord Rialaithe CEPOL an 
31 Eanáir 20112. Cuireadh staidéar seachtrach ar bun chun cuidiú le hullmhú an mheasúnaithe 
tionchair seo3. 

2.2. Comhairliúcháin 
Pléadh an ról a bheidh ag CEPOL amach anseo ag roinnt ceardlann a d’eagraigh an Coimisiún 
in 2011-2012 chun an Scéim Oiliúna Eorpach do Sheirbhísí Forfheidhmithe Dlí a ullmhú. 

2.3. Grinnscrúdú ag Bord um Measúnú Iarmharta an Choimisiúin 
Rinne Bord an Choimisiúin um Measúnú Tionchair measúnú ar dhréachtleaganacha den 
mheasúnú tionchair seo agus chuir sé barúlacha ar fáil an 20 Iúil 2012, an 10 Deireadh 
Fómhair 2012 agus an 15 Eanáir 2013. Tá na moltaí a rinne an Bord sin le feiceáil sa 
mheasúnú tionchair.  

3. SAINIÚ NA FAIDHBE 

3.1. Comhthéacs agus ábhair spreagtha seachtracha 
Tá dhá phríomhchúis leis na fadhbanna atá luaite thíos: baineann ceann acu le struchtúr agus 
rialachas CEPOL, an ceann eile le oiliúint a chur ar sheirbhísí forfheidhmithe dlí. 
                                                 
1 Staidéar ar an meastóireacht cúig bliana ar ghníomhaíochtaí CEPOL, 21.1.2011. Consortium Blomeyer 
 & Sanz, Centre for Strategy and Evaluation Studies LLP and Evalutility Ltd. 
2 www.cepol.europa.eu.  
3 Staidéar ar an leasú ar Chinneadh 2005/681/JHA ón gComhairle lena bunaítear gníomhaíochtaí 
 CEPOL. Tuarascáil Deiridh 24.4.2012 – GHK Consultants. 

http://www.cepol.europa/

3.1.1. Forbhreathnú ar an gcóras reatha oiliúna do phóilíní san AE 
I gcoitinne, is inchomparáide na struchtúir atá ag na húdaráis forfheidhmithe dlí sna Ballstáit. 
Tá gníomhaireacht póilíní amháin ag 21 Ballstát agus níos mó na ceann amháin ag na 6 
Bhallstát eile. Tuairiscítear go bhfuil baint éigin ag suas le 12 ghníomhaireacht agus 
eagraíocht idirnáisiúnta den AE, lena n-áirítear CEPOL, Europol agus Frontex, le hoiliúint a 
chur ar sheirbhísí forfheidhmithe dlí.  

Déanann CEPOL cúrsaí a eagrú agus curaclaim chomónta a fhorbairt don earnáil póilíneachta 
ar leibhéal an AE, sna hacadaimh náisiúnta agus in CEPOL féin freisin, agus scaipeann sé 
dea-chleachtas agus torthaí taighde. Is saineolaithe náisiúnta, seachas baill foirne CEPOL, a 
chuireann oiliúint CEPOL ar fáil. Gach bliain glacann thart ar 2000 duine páirt in oiliúint 
CEPOL ar an láthair agus idir 100 agus 200 i gcláir malairte agus (ó 2011) i ngníomhaíochtaí 
ríomhfhoghlama. Is ceann de na gníomhaireachtaí AE is lú ó thaobh an bhuiséid de é CEPOL 
(€ 8.3 milliún in 2011). 

3.1.2. Ábhar spreagtha 1: Feasacht pholaitiúil mhéadaithe maidir le tosaíochtaí an AE 
chun dul i ngleic le coireacht trasteorann. 

Sa Straitéis Slándála Inmheánaí don AE a glacadh in 2010 sainaithníodh dúshláin, prionsabail 
agus treoirlínte chun déileáil le cúrsaí slándála san AE, lena n-áirítear bearta atá á gcur chun 
feidhme faoi láthair agus an oiliúint chuí á cur mar thaca fúthu. I Mí Meithimh 2011, thug an 
Chomhairle taca le hocht dtosaíocht le dul i ngleic le coireacht eagraithe. 

3.1.3. Ábhar spreagtha 2: Forbairtí dlí agus polaitiúla sa chomhar agus san fhoghlaim idir 
phóilíní. 

Faoi Chonradh Liospóin tá an comhar oibríochtúil maidir le slándáil inmheánach le cur chun 
cinn agus le neartú, ag díriú go háirithe ar ghnéithe de thromchoireacht agus den choireacht 
eagraithe. Tá córas curtha ar bun ag an AE chun tosaíochtaí a leagan síos trí mheán na 
Straitéise Slándála Inmheánaí, a mbeidh muinín fhrithpháirteach agus forbairt acmhainní mar 
thaca aige. In 2009, chuir an Chomhairle Eorpach béim ar an ngéarghá go mbunófaí 
fíorchultúr Eorpach maidir le forfheidhmiú an dlí trí scéimeanna oiliúna agus malairte a chur 
ar bun i bhforfheidhmiú an dlí do gach aon ghairmí ar an leibhéal náisiúnta agus ar leibhéal an 
AE roimh 2015, agus dúirt sí gur cheart bunról a bheith ag CEPOL lena áirithiú go raibh 
bunús Eorpach ann. Chomh maith leis sin, mhol Parlaimint na hEorpa in 2009 go mbeadh cur 
chuige comhtháite ar fud an AE maidir le hoiliúint a chur ar oifigigh forfheidhmithe dlí. 

Tá Cur Chuige Coiteann leagtha amach ag Parlaimint na hEorpa, ag an gComhairle agus ag 
an gCoimisiún maidir le gníomhaireachtaí an AE, lena n-áirítear a struchtúr bainistíochta agus 
rialachas, oibríochtaí, cistiú agus buiséadú4. 

3.2. Sainiú na Faidhbe 

3.2.1. Fadhb 1: Easpa eolais ar an ngné AE de phóilíneacht 
I gcás bhunús na n-oifigeach forfheidhmithe dlí san AE, níl an t-eolas cuí acu chun 
comhoibriú go héifeachtach sa troid i gcoinne príomhghníomhaíochtaí coiriúla trasteorann. 

Fadhb 1a Níl oiliúint Eorpach ar fáil do na hoifigigh uile ar gá leo í 
Tá oiliúint CEPOL dírithe, i gcomhréir leis an gCinneadh lena mbunaítear CEPOL, ar 
oifigigh sna hard nó sna meánghráid, gan mórán béime ar oiliúint théamach do na hoifigigh 

                                                 
4 Comhráiteas, 12 Meitheamh 2012; 
http://europa.eu/rapid/pressReleasesAction.do?reference=IP/12/604&format=HTML&aged=0&language=E
N&guiLanguage=en  
 

http://europa.eu/rapid/pressReleasesAction.do?reference=IP/12/604&format=HTML&aged=0&language=EN&guiLanguage=en
http://europa.eu/rapid/pressReleasesAction.do?reference=IP/12/604&format=HTML&aged=0&language=EN&guiLanguage=en

eile ar gá leo í. Ag deireadh 2009, ní bhfuair ach 1.6 % de na póilíní sinsearacha san AE 
oiliúint ó CEPOL. In 2010, níor chuir ach 13 go 15 de na Ballstáit oifigigh chun traenála. Ní 
líontar áiteanna ar chúrsaí. Tarlaíonn seo, b’fhéidir, mar nach bhfaightear aitheantas foirmiúil 
ná teastas ná cáilíocht ar chúrsaí. De ghnáth, ní bhíonn buiséad ar leith ag Ballstáit le 
hoifigigh a chur chun cúrsa oiliúna. I gcuid de na Ballstáit is fadálach agus casta cead a fháil 
chun dul ar chúrsa oiliúna. Is fíor go bhfuil pleananna forbartha ag roinnt Ballstát chun eolas a 
fuarthas ar chúrsa oiliúna CEPOL a roinnt ach de ghnáth is go neamhfhoirmiúil agus go 
heaspach a scaiptear eolas. Seans gur constaic cúrsaí teanga; i mBéarla is mó a bhíonn an 
oiliúint, cúis díspreagtha do chuid mhór oifigeach. 

Fadhb 1b Easpa comhordaithe idir CEPOL, na Ballstáit agus gníomhaireachtaí eile 
In ainneoin comhaontuithe maidir le comhordú idir ghníomhaireachtaí cirt agus gnóthaí baile, 
tá easpa comhordú córasach ann ó thaobh cúrsaí oiliúna de cé gur moladh le déanaí é i 
gcuspóirí straitéiseacha an AE. Ní leor an fócas nó an nasc idir cláir oiliúna: de réir 27 % de 
na hacadaimh náisiúnta tá forluí ann idir an oiliúint a chuireann CEPOL ar fáil agus an 
oiliúint ar bhun náisiúnta. Is annamh a bhíonn pleananna gnó na ngníomhaireachtaí ar 
comhréim agus is minic dúbláil. Feictear forluí lóistíochtúil freisin, e.g. oiliúint ag 
gníomhaireachtaí éagsúla ar an dáta céanna. 

3.2.2. Fadhb 2: Éifeachtacht na hoiliúna á hísliú ag rialachas agus struchtúr reatha 
CEPOL  

Cuireann rialachas agus struchtúr CEPOL cosc air a bheith go hiomlán éifeachtach mar 
ionstraim beartais an AE. 

Fadhb 2a Níl an fócas cuí ag an mBord Rialaithe 
Tar éis na meastóireachta cúig bliana tá feabhas tagtha ar chúrsaí cinnteoireachta ach tá 
rialachas agus struchtúr CEPOL as dáta fós. Tá sé mar nós ag an mBord Rialaithe aird a 
dhíriú ar mhionchúrsaí riaracháin gan a dhóthain airde ar straitéis. Ní dhíríonn Cinneadh 
CEPOL aird an Bhoird ar chúrsaí straitéise. Constaic is ea í méid an Bhoird – de ghnáth bíonn 
45-50 duine ó na Ballstáit ag gach cruinniú – ar chinnteoireacht ghasta agus bíonn costais 
dhíréireacha dá bharr. Tá ráta athraithe na rannpháirtithe ard agus bíonn neart ama de dhíth ar 
bhaill nua dul i dtaithí ar an obair. Níl ionadaí ar leith ar an mBord le freastal ar leas an AE ós 
rud é gur breathnóir gan vóta é an Coimisiún; téann seo in éadán an Chur Chuige Choitianta 
do ghníomhaireachtaí. 

Fadhb 2b Is neamhréireach an teagmhail idir na Ballstáit agus gníomhachtaí CEPOL 
Is é an ról atá ag pointí teagmhála náisiúnta ná comhar éifeachtach idir CEPOL agus na 
hinstitiúidí oiliúna náisiúnta a áirithiú. In ainneoin roinnt iarrachtaí a rinne an Bord díriú air 
seo, níl sé soiléir go fóill cé atá freagrach as na pointí teagmhála. Níl go leor oifigeach 
lánaimseartha ag na Ballstáit ina bpointí teagmhála, rud a chuireann cosc ar chumas CEPOL 
an oiliúint a chomhordú agus a chuireann bac ar an gcomhar idir CEPOL agus na Ballstáit. 

Fadhb 2c Drochphleanáil airgeadais ag na Ballstáit le haghaidh gníomhachtaí oiliúna 
Caiteachas faoi chomhair oibríochtaí is ea breis agus leath den chaiteachas beartaithe agus is 
le haghaidh gníomhachtaí oiliúna den chuid is mó a úsáidtear sin. Tá sé de nós ag Ballstáit a 
bpleananna a chur isteach rómhall agus ansin caithfear na cúrsaí a shá isteach sa chuid 
dheireanach den bhliain a fhágann gur mó an seans nach bhfreastalóidh mórán oifigeach 
orthu. Idir 2006 agus 2010, chuir na Ballstáit (a bhí freagrach as oiliúint CEPOL a chur ar 
fáil) ar ceal nó ar atráth 13 % de na cúrsaí, cé nach raibh mar sprioc acu ach 5 %. 

Córas fo-optamach fós is ea an córas reatha lena áirithiú go gcomhfhreagróidh gníomhachtaí 
oiliúna do na riachtanais iarbhír maidir le heolas ar uirlisí agus beartais an AE a scaipeadh. 

Níl aon sainmhíniú ar mheasúnú riachtanas ar leibhéal an AE ann chun measúnaithe náisiúnta 
a thomhas. Ní fhaightear aiseolas sistéamach ar thorthaí gníomhaíochtaí nó ar a dtionchar 
chun pleanáil a fheabhsú le haghaidh gníomhaíochtaí sa todhchaí. 

3.3. Ceart an AE gníomhú agus coimhdeacht 
In Airteagal 87(2)(b) den CFAE déantar foráil maidir le creat a chur in ionad Chinneadh 
CEPOL. Tugann roinnt doiciméad beartais tábhachtach tacú le neartú bhunús dleathach 
CEPOL. 

Maidir le coimhdeacht, is iad na saincheisteanna is cóir díriú orthu ná iad siúd a bhaineann le 
hoiliúint póilíní ar fud an AE, le soláthar inniúlachtaí coitianta agus le neartú an chultúir 
phóilíneachta. Ní dhéanfadh an togra dochar do thionscnaimh náisiúnta ar siúl ag Ballstáit i 
réimse na hoiliúna d’oifigigh forfheidhmithe dlí. 

4. CUSPÓIRÍ BEARTAIS 

4.1. An Cuspóir Ghinearálta 
Póilíneacht a fheabhsú san AE trí chóras oideachasúil a bhunú d’oifigigh forfheidhmithe dlí i gcomhréir 
le tosaíochtaí straitéiseacha éiritheacha le haghaidh comhair phóilíneachta. 

4.2. Sainchuspóirí 

Sainchuspóir 1 

A áirithiú go mbeidh an oiliúint i gcúrsaí coireachta trasteorann níos fiúntaí, níos aontaithe 
agus níos leanúnaí do ghrúpa níos forleithne d’oifigigh forfheidhmithe dlí. 

Sainchuspóir 2 
Creat soiléir a bhunú chun oiliúint a chur ar phóilíní a chomhlíonann riachtanais oiliúna an 
AE, i gcomhréir leis an gCur Chuige Coitianta le haghaidh gníomhaireachtaí an AE. 

5. ROGHANNA BEARTAIS 

5.1. An Scéim Oiliúna Eorpach do Sheirbhísí Forfheidhmithe Dlí 
In éineacht lena thogra chun CEPOL a athchóiriú, tá Scéim Oiliúna Eorpach do Sheirbhísí 
Forfheidhmithe Dlí (LETS) á tíolacadh ag an gCoimisiún d’oifigigh forfheidhmithe dlí. 
Leagfaidh an scéim sin amach conas oiliúint a chur chun feidhme ar mhodh comhordaithe 
chun cumas an AE a neartú aghaidh a thabhairt ar dhúshláin. Ainmneoidh LETS ábhar na 
hoiliúna, na daoine ar chóir oiliúint a chur orthu agus cén cineál oiliúna a bheadh i gceist agus 
cé san AE agus sna Ballstáit a thabharfaidh an traenáil. 

5.2. Roghanna beartais 

Rogha 1 (status quo): LETS a chur chun cinn gan bunús dlí CEPOL a leasú 
Tá roinnt Ballstát in éadán creat reatha CEPOL a leasú mar go bhfeictear dóibh go bhfuil an 
oiliúint faoi láthair sásúil. Is í barúil thromlach na mBallstát a iarradh orthu, áfach, gur ceart 
an bunús dlí a athrú chun beartas oiliúna a fhorbairt agus a uasdátú. Faoi mar atá an bunús dlí 
anois, ní bheadh CEPOL ábalta ach cuid de LETS a chur i gcrích mar nach mbaineann a 
inniúlacht ach le hoifigigh shinsearacha. 

Rogha 2: Oiliúint bunaithe sna Ballstáit mar chuid de ghréasán AE 
Chuirfí críoch le CEPOL mar ghníomhaireacht. Leanfaí ar aghaidh le comhar agus 
idirchaidreamh ar mhodh idir-rialtasach agus rúnaíocht bheag ann ón gCoimisiún mar a bhí 
roimh Chinneadh CEPOL. D’aistreofaí poist áirithe go gníomhaireachtaí eile an AE le cuid 

d’obair CEPOL a dhéanamh. Leanfadh an rogha seo sampla an ghréasáin Eorpaigh um 
oiliúint bhreithiúnach, agus thiocfadh laghdú ar chostais dá bharr. Tá na Ballstáit uile ina 
choinne. 

Rogha 3: Deireadh iomlán a chur leis an tacaíocht airgeadais don oiliúint 
Chuirfí críoch le CEPOL agus chuirfeadh an AE deireadh le maoiniú na hoiliúna póilíneachta 
ach amháin i gcás cúrsaí oiliúna sainearnálacha a chuirfeadh gníomhaireachtaí eile ar fáil. 
Dhéanfadh an Coimisiún agus Europol na riachtanais oiliúna a shainaithint agus bheadh sé 
faoi na Ballstáit déileáil leo. Rogha radacach ar fiú dianmhachnamh a dhéanamh air is ea 
tacaíocht AE d’oiliúint a tharraingt sia ina iomlán. Tá na Ballstáit uile ina choinne mar dar leo 
is cúlú go córas é a bhí neamhéifeachtúil cheana. 

Rogha 4a: Cuid d’fheidhmeanna CEPOL a aistriú go Europol; Chuirfeadh CEPOL LETS 
i bhfeidhm 
Gníomhaireacht ar leith a bheadh in CEPOL i gcónaí ach bheadh a sheirbhísí corparáide agus 
a infreastruchtúr le comhroinnt le Europol. Dhúnfaí an ceanncheathrú agus d’aistreofaí an 
Bord Rialaithe, an Stiúrthóir agus an fhoireann oibriúcháin go Europol. Leasófaí Cinneadh 
CEPOL chun déileáil le fadhbanna rialachais agus le cáilíocht oiliúna agus lena áirithiú go 
gcuirfí LETS i gcrích. 

D’iarr Parlaimint na hEorpa ar an gCoimisiún an fhéidearthacht go ndéanfaí CEPOL a 
chumasc le Europol a scrúdú. D’fhágfadh páirtchumasc den chineál sin go bhféadfaí aghaidh 
a thabhairt ar cheisteanna rialachais, bheadh sé i gcomhréir leis an gCur Chuige Coitianta le 
haghaidh gníomhaireachtaí agus d’fhágfadh sé go bhféadfaí fheidhmeanna neamhoibríochtúla 
a réasúnú. Chuir ionadaithe na mBallstát i gcoinne na rogha a rá gurbh í an chéadchéim í in 
imeacht as amharc do shainghníomhaireacht oiliúna. 

Rogha 4b: Feidhmeanna Europol agus CEPOL a chumasc in aon ghníomhaireacht 
amháin; an ghníomhaireacht chumaiscthe (Europol) chun LETS a chur chun feidhme 
Dhéanfaí CEPOL agus Europol a chumasc go foirmiúil. Dhúnfaí ceanncheathrú CEPOL agus 
d’aistreofaí na poist oibríochtúla go Europol. Chuirfí obair CEPOL le feidhmeanna Europol. 
Bheadh ról ag leas-stiúrthóir oiliúna nua Europol i ndréachtbhuiséad Europol a ullmhú, 
buiséad a leithdháilfeadh acmhainní cuí i gcomhair oiliúna i gcomhréir le measúnuithe 
riachtanais faoi LETS. Ba bhaill mhalartacha ó Bhord Bainistíochta Europol na saineolaithe 
oiliúna. Thabharfadh coiste eolaíochta comhairle ar chúrsaí oiliúna. 

Rangófar CEPOL i mbuiséad 2014 mar ghníomhaireacht ‘tascanna nua’; ciallaíonn seo gur 
féidir go laghdófar an fhoireann ach féadfaidh sé poist nua a iarraidh ó chiste do phoist nua. I 
struchtúr níos leithne b’fhurasta an gá le hord na dtosaíochtaí a athrú, le hath-leithdháileadh 
agus le bheith níos éifeachtaí a fhreagairt. Trí dheireadh a chur leis an bhforluí ó thaobh cúrsaí 
riaracháin idir an dá ghníomhaireacht d’fhéadfadh níos mó daoine ón bhfoireann oibriú i 
gcúrsaí oiliúna. D’fhéadfaí LETS a chur chun feidhme gan cur leis an mbuiséad (i gcás na 
foirne) sa dóigh sin. 

De bharr an chumaisc bheadh deacrachtaí ann baill foirne nua a earcú go dtí go mbeadh an 
t-aistriú éifeachtach. Bheadh ar an dá ghníomhaireacht, mar sin, le cuidiú ón gCoimisiún, na 
himpleachtaí do na baill foirne aonair a mhionscrúdú. Chuirfí an idirthréimhse faoi chúram 
Stiúrthóir CEPOL. 

Tá a lán Ballstát i gcoinne an chumaisc mar go laghdófaí, i ngníomhaireacht aonair, cáilíocht 
na hoiliúna agus an tiomantas ag gabháil léi toisc róbhaint a bheith ag an ngníomhaireacht leis 
na tosaíochtaí oibríochtúla; ar an láimh eile léirigh roinnt Ballstát gur fiú na sochair agus na 
costais a chur san áireamh. Ba chóir go mbeadh aon bheartas réasúnaithe ag luí leis an 

seasamh a thóg an Chomhairle sa chaibidlíocht maidir le buiséad an AE 2013 agus í ag 
cuardach laghdú 1 % i mbuiséid na ngníomhaireachtaí, agus le seasamh Pharlaimint na 
hEorpa a chuardaigh, sa chaibidlíocht maidir leis an gcreat ilbhliantúil, scóip chun acmhainní 
a chomhroinnt agus chun costais a ghearradh sna gníomhaireachtaí. 

Rogha 5: CEPOL a neartú agus a chuíchóiriú 

Shoiléireofaí agus neartófaí ról CEPOL agus bheadh tuilleadh ball foirne de dhíth. Leasófaí 
Cinneadh CEPOL chun díriú ar shaincheisteanna rialachais agus ar cháilíocht na hoiliúna. 
Bheadh seo i gcomhréir leis an gCur Chuige Coitianta maidir le gníomhaireachtaí agus 
d’fhreagródh sé d’iarratais ó chuid mhór Ballstát chun CEPOL a neartú agus chun beartas 
oiliúna a shoiléiriú. 

6. AN ROGHA BEARTAIS TOSAÍOCHTA 
Chun LETS a chur chun feidhme go hiomlán (agus, mar thoradh air, sainchuspóir 1 thuas a 
bhaint amach) is gá (i) go mbeidh gníomhaireacht san AE freagrach as comhordú a chur chun 
feidhme; (ii) údarás na gníomhaireachta a leathnú (i gcomparáid le húdarás CEPOL) ionas go 
bhfaigheadh gach aon oifigeach póilíneachta oiliúint; agus (iii) tuilleadh acmhainní a 
thabhairt don ghníomhaireacht. Ní bhainfí (i) amach le Rogha 2 ná Rogha 3 (gníomhaireacht 
ar bith). Ní bhainfí (i) amach le Rogha 1 (status quo) ná le Rogha 5 (CEPOL a neartú) agus 
bhainfí (ii) amach le Rogha 5; ach dá nglacfadh le roghanna 1 agus 5 ní bheadh sé cinnte go 
bhfaigheadh CEPOL acmhainní nua agus d’fhéadfaí nach mbainfí (iii) amach. Bhainfí amach 
(i) agus (ii) le Rogha 4a (páirtchumasc) agus Rogha 4b (lánchumasc) agus bhainfí (iii) amach 
freisin mar déanann siad foráil maidir le costais a shábháil agus thig leis na coigiltis sin cur 
chun feidhme LETS a mhaoiniú (rogha 4b) nó a pháirtmhaoiniú (rogha 4a). 

Is é Rogha 4b mar sin an rogha tosaíochta. Shábhálfaí costais, agus d’fhéadfaí, dá bharr, poist 
a ath-imlonnú chun LETS a chur chun feidhme. D’fhéadfaí aon chur isteach gearrthéarmach a 
thiocfadh as a íoslaghdú ach go fadtéarmach bheadh solúbthacht ann le daoine a ath-imlonnú 
de réir tosaíochtaí. Dá ndéanfaí cinntí gasta agus ullmhú cuí i leith an chumaisc mhaolófaí aon 
tionchar diúltach ar na baill foirne agus ar ghníomhaíochtaí an dá ghníomhaireacht. Bheadh 
rialachas ag teacht níos mó leis an gCur Chuige Coitianta maidir le gníomhaireachtaí. 
Chinnteodh measúnuithe leanúnacha ar riachtanais oiliúna go mbeadh a raibh ar siúl ag an 
ngníomhaireacht ag teacht le tosaíochtaí maidir le comhar póilíneachta trasteorann an AE. 
Bheadh sé níos fusa comhordú le gníomhaireachtaí eile a fheabhsú. 

I gcoitinne, cheadódh Rogha 4b — CEPOL agus Europol a chumasc — go gcuirfí an Scéim 
Oiliúna Eorpach do Sheirbhísí Forfheidhmithe Dlí chun feidhme go héifeachtach d’oifigigh 
forfheidhmithe dlí agus dá bharr go neartófaí oiliúint phóilíneachta an AE, á fágáil níos 
éifeachtúla agus níos éifeachtaí agus chuideodh sé chun an bhearna a dhruidim sna scileanna 
agus san eolas atá ag oifigigh forfheidhmithe dlí. 

